
Va via Tognon, ma sior Antonio in dolo

     Spesso co la Mugier per la rason

     Che l'ingegno gà sempre el cazzo molo

     In confronto del cazzo de un cogion,

     Co Violante restà da solo a solo

     No ghe nomina gnanca quel cazzon,

     Perchè no ghe nassesse el bruseghin

     De guarir a le preste el contadin.

Tase Violante, dreta come un fuso

     Ma l'idea de quel cazzo formidabile

     Tanto ghe scalda, e ghe tormenta el buso

     Che la vede in Tognon fin de l'amabile

     Prerogativa fra le vache in uso

     De giustar costo merito palpabile

     I roversi de certi fotidori

     Che xè, no se sà come, robacuori.

Trota intanto Tognon per la campagna

     E incontrando un'acqueta de sorgente

     Che forma un lago, e soto l'ombra stagna

     De un grosso castagner che ghe xè arente,

     El buta via le braghe, e drento el bagna

     Coi testimonj el capital furente;

     Ne de Caroba el gran rimedio fala

     Che a vista d'occhio in quel frescheto el cala

Se consola Tognon, che giusto vede

     El dotoral antidoto a la prova,

     E bigoto de fondo e pien de fede

     Un poco de miracolo el ghe trova;

     Ma per far sempre scantinar chi crede

     Un quarto d'ora dopo se rinova

     Coi sintomi de prima un tiramento

     Che fà cascar Tognon in svenimento.

